
'Papawii 1 

Wiiri 'Yio -sisiea' 

'Ŋlʋʋ 'doo 'ü 'daraa' Jekle, 'ɔa wii kʋ -pɩ.  Jruu 'doo 
'lɩ, Jekle kʋ tuu -wälɩ, -bɛ 'ɔ -täsä -pɔɔkʋ 'lɩ, 
'ɔa -wladia Bala nya ja fʋfɔlɔ 'ɔ nya ji 'ɔa -nyɛ, -bɛ 'ɔ 
we 'ɔɔn:  

«Jekle, Jekle! 'n 'nrörö wii 'doo ŋlëgëa mlɩ 'wli; 'ü 
nɩnɩa ana 'Yio -sisrie amɩ 'wii -gba. -Jre wiili bäa' 
'sa?»  «-Wɛɛ -wladiajɔ 'n jre 'iin ». Bala -nëma, a mi 
a 'mä ana 'yio 'bete, bɛ a 'mä 'ia 'cicasa 'jä. -kaa 
falɩ -keklee -mɔɔlɔ kätɩ 'mäa' 'tɔ, amä ɔɔn 'jä. 

Jekle nya Bala 'mä -gböö 'lɩ 'tɔkalɩ nɩ, -fʋflʋ kakla 
'üün 'klɩ, -bɛ 'ü sie.  'Üa -glasua -gʋ, 'üa -wlayerü: 
Sari -Wala nyra 'üa -wlajʋ Tatɩ; 'üa 'fɩɔ nya trara üa 
'Yioa -gba. 'Yio -nëma : «-yrɛ 'a 'na, 'ana tʋ 'pi! » 
'Üa 'yio nya tʋŋlɔ 'lɩ üün tatu mäklɩ dɛrɩ. Bala nya 
'bete: « 'Na 'yio, 'i -beere -sisrie amɩ wii jie -gba le?» 
'Yio nya 'tatra 'ɔa 'mʋgbɛa -gu -gälɩ 'darʋ 'kä 
'ɔ -nëma : «Ana -gbööö nëmä -gälɩ 'papla.» 

'Ii bäa' 'ɔa 'ŋlëkayriajɔlɔ käa' -sɩ mlɔɔ 'ü 'daraa' 
Anuko nɩ, «'nyaa 'iin tʋ -gbalaa!». 'Ɔ 'mä nyukumla 
'klɩ 'tɔ dotro, 'ɔa 'yio nya 'kpla 'ɔa 'darʋ 'ɔ -nëma: 
«-Na tʋ jre 'ɩmɩ 'na 'jʋ 'cɛrɛ 'ɔɔn -wälɩ, 'ɔmä 'pi» Ɔa 
'Yio nya 'kpla 'ɔa 'darʋ 'ɔ nya tʋŋlʋ 'lɩ 'ɔɔn tatu 
'mäklɩ dɛrɩ.  

Anuko mla ɔɔ, 'be 'ɔ -wa 'ɔa tʋa -gälɩa 
'brerekʋ. -Maa 'ɔa yio -kanyɩ 'nyie nyie -a -nyɛ 'ɔɔn 
'casɩ -a 'ɔ 'mä tʋa -gba jijrö.  'Ia 'jrüü kä -mää 'jrʋpa 
'lɩ tʋ -kanyɩ mi, 'pie a 'doo 'ɔ 'pie. 'Ɔ -glɔɔ -gböösa, 
'ɔ -kanyɩ 'saa 'klü -a kä,  -bɛ 'ɔ ko. 'Ɔa -gbööa 'fɩɔa 
plɛ -taralɩ 'ɔa -gʋ. 

'Taɩn 'doo 'lɩ, Jekle nya -gbala 'ɔa -mölö 'makatɩ 'klɩ, 
'sɩrɩ 'ɔa 'yio bäa' nʋgbla 'lɩ . Nyɩbɛjʋ 'doo 'nu 'iin 
'wli, 'ɔnya jüjrö 'üün -gba, -bɛ 'ɔ srörö 'ɔɔn; 'ɔ -nëma: 
«'jʋlɔ -na 'yio nëmäa' -gu, SIDA nya 'ɔɔn 
'blaa -beere -na tʋ».  

-Maa Jekle 'nyɩ wiilia -gbaa 'wli -a 'nu. 'Ɔnya 'bete 
ɔa nyɩfa: «SIDA 'nyɩ 'bla 'na tʋ -a 'la! -Ale 'u 'blaa 
'ɔɔn 'kasa? » Jeklea -mölöö nëma: «-Nyɩ 'dara 'iin 
wii». 

'Ia jrüülüa -gbiara -gbiara Jekle nya 'bete 'ɔa 'yio: 
«'Na 'yio, 'n 'bʋa 'dɔ 'amä 'mɩ 
'cɩcɩasa -gbasisre, -gbala 'mɩ 'cɩcɩasa: SIDA 'blaa 
ana tʋ?» Jeklea 'yio nya -gbri 'wli 'kä 'ɔa 'dugu. 
'Ɔ -nëmä: «-Yɛɛ, -maa 'i 'pa 'mɩ -gba; kä -mä 'iin 
nyüü -mölöa mlɩ 'wli 'nrörö» 'Ii bäa' Jekle nɩ: «Ana 
tʋ ma jä, -asɩ a nëmä nʋ le?. -A 'plɛɛ a 'baa mölii 
nyra jijrɛ le?».  'Ii bä 'a 'ɔa 'yio: « Nyɔsʋa nya 
amɩ -gba jia» 'Üa 'sɔɔ -tʋlɩ 'dugua 'wuwukʋ.   

'Nʋŋlʋdataɩn -mɛɛ 'lɩ -gba, -bɛ Jeklea tʋ jä.  
'Ɔa -gbötü nyra 'ɔa 'wʋwʋnyü nya ji 'ɔa 'dögböli . 
Jeklea 'doo 'paa wii ɔ: «dɛɛplɛɛ kä -gʋ,  -wusu ma 
'blaa' 'na tʋ, -bɛ 'ɔ bä kä 'a 'doo nyɔɔ -kapɩɔ 'jäkalɩ ji 
le? 'ima 'nyɩ 'cɛcɩa 'wliklɩanyɔa 'doo -a bä le?» 

Imä sëplü kä kalɩ nɩ, Jekle nyra 'ɔa -yio nya mi  
-gbalë 'bata. -Maa 'ɔa 'yioa fiofiofʋflʋ 'nyɩ blakä  
-a -bɛ 'ɔa 'klü jälɩ. Jekle nya 'kpla 'ɔa 'darʋ 'ü nya 
kʋwälɩ jie. 'Ɔa 'yio -nëma: «-srɩ -melo 'lɩ, 'nyɩ 'klü  
-a kä 'mä 'jrʋpa -fɛ, 'sɩrɩ 'ma -fɛɛa' ään -kätɩsa. » 

'Papawii 2 

Jekleɩa -gböö 'lɩa -sʋɩ 
'papla -gälɩ 

Jekle nyra 'ɔa 'yio kʋɩ tuu -wälɩ. 'Ɔa 'Yioa fugbaa 
'mlɩ bɔ. 'Ɔa sɩsɩa kʋ a -gʋ, Jekle nya jɩ ɔɔn -gba 'ɔ 
nya sɔwʋ. 

Jeklea tʋ nya jä.  Jeklea 'yio bä nʋgbalɩ, 'ɔ sɩa  
-gböösa. 

'Ii kä 'nyrɩ 'ɔa 'jü kä 'umä 'jrʋpa -fɛ -gböösa, 'be 
tʋ -kanyɩ 'lɩ -a bä. Jeklea blaadie ma 'nyɩ -fɛ 
'jrʋpa -a -gböösa 'ɔ 'daa 'üün. 'I ma 'nyɩ 'üa 'yio 
'tʋ -a kä. 'Kä 'ɔ -gbala Jekle -maa: «-Nyɩ nʋ 'saa -nyɩ 
'daa  
-na -wlajerü, 'jrʋpalä 'ü bɩaa' mlɩ 'ää 'ü nö. 

'Taɩn 'doo 'lɩ 'cɛcɩŋlëgë 'sɔɔ nya ji 'üün -gbawlɛ. 
'Doo bä -dɔtaŋlʋ, -bɛ -mɔlɔ 'saalɩ wii -bɛ 'ü sie.  
'Ŋlëgëlë jöa 'doo üa -nyɛ. 'Üma ja 'üün jijri, 'kä üma 
jö 'ŋlɔɔlɔ 'jrʋpaa 'mlɩ.  'Üma 'paa -gbanyrü 'kä 'ü 
'paa 'mʋfa nänë.  Jekle ma 'jä 'ɔa 'yio ɔ ma si 'i kä 
'ɔmɩ dɔrɔwʋ.  

Jruu doo 'lɩ, -dɔtaŋlʋ 'paa Jeklea 'yio -tɔɔlɩ 'bɛ ɔ po 
'üün 'nyakli.  Wiili 'ü paaa', 'ɔ 'nyɩ 'nu wiili kä 'fɩɔ 'ü 
'paaa' 'wli -a -maa 'ɔ nu 'sɩrɩ 'ɔa tʋ jrëa' 'ŋlëgë  
-mölöö. -Beere dɛɛ 'ii 'ɔ 'ba dɛɛlɛ 'ü 'daraa' VIH, ɛ  
-nyɛɛa' -wusulu 'ü dara SIDA.   

-Maa 'sɩrɩ VIH 'mä 'mä Jeklea tʋa fugba 'lɩ bä tʋ 'nyɩ 
'iin jre -a jre 'ɔnya -nyɩ 'uun 'ɔa 'ŋlʋ. Tʋ -nyɩ 'yio 
VIH, 'kä 'yioa 'mʋgbɛ nya 'uun 'jʋ -nyɩ ima 'nyɩ 'lɩ -a 
'tɛ. 'Ii kä 'nyrɩ «-Kä -mä -na -toru 'jäjrä kalɩ 
ji -dɔta -gböli». 'Asɩ -dɔtaŋlʋʋlɔ nʋ 'ɔ nya -gbala 
'ɔɔn. 

Jeklea 'yio nya mi -dɔta 'lɩ. -Dɔtaŋlʋ nya 'balɩ 'ɔa  
-tonu, 'ɔnya jäjrä uun.  Fɩɩ 'ɔnya -gbala ɔɔn wiili 'ɔ 
jäa.  -Srɩɩ paa, 'yio nya sa Jekle bʋbɔ -gogo.  -wusulu ü 
dara VIH 'u bla 'yio. -Wusulua mikrʋbʋ -nëmä  -plɩɩ 
jʋlɔ -a pa ? 

-Dɔtaŋlʋ nya -gbala Jeklea 'yio, 'ɔ ji maglɔ, -gümë, 
'cɩmiea 'samati nyra fälë, -bʋbʋaa 'samadi 'imä 'ɔa 
fugba 'klü 'lɩ 'pa.  'Ɔnya -nyɩ 'ɔɔn -wöseli - modo 
'imä -wusu -molo futo. -maa -dɔtagbö 'nyi -wöseli 'ü 
dara ARV, ii fa VIH tou -a kla.  'Yioa plɛɛ -taralɩ 'ɔ 
jʋa -gʋ.  -Aplɩɩ 'ɔnya -plɩ -wöseli 'ü dara ARV järä 
le, -bɛ VIH -pi 'ɔa jʋ bla le ? 

Jeklea 'yioa -kanyɩ 'wʋ -wusu 'lɩ -a, 'ɔa fugba 'lɩa 
VIH 'papla -gälɩa 'doo; SIDA nya 'bla Jeklea 'yio.  
-Fë 'tɔtrɔ 'ɔa mlɩ nyra 'ɔa -gba. Jekle nya 'bete 
'cɛcɩŋlëgë: «Ama -fɛ 'na 'yio -gba, SIDA nya bɩa 'mɩ 
'blaa?»  'Ii bäa' -dɔtaŋlʋ nɩ: «-woo, -ama -fɛ 'ɔɔn  
-gba SIDA -nëmä -mɩ -a 'bla. -Bɛ 'pɩlɩ -gälɩ 
nɩ, -kä -mä 'ɔɔn -wa; -bɛ -mä 'kʋrɛ.»  'Ɔnya srara 
Jekle 'sɩrɩ 'ɔmäa' 'ɔa 'yioa -gbaa 'jrʋpa -fɛfɛdɛ nʋ, 
'ɔnya 'kpɩa bɩa 'sɩrɩ 'ɔmäa' 'ɔa 'yioa 'klifinidɛnʋ 
'mʋfasa. 'Ŋlʋʋlɔ nʋa 'saa 'ɔ saraa' 'ɔmɩ 'iin nɩ, Jeklea 
plɛ nya 'mä käsrɩ, 'ɔ jreɔ 'sɩrɩ ɔmäa' 'ɔa 'yioa -gbaa 
'jrʋpa -fɛdɛ nʋɔ. 

'Jʋlɔ nya -glooro, -maa 'yio 'fʋma -gbösa.  'Jʋtɛtɛlɔ 
bä 'ɔa kälɩ -bɛ 'ɔ -wuö.  'ɔnya were 'ɔɔn  «Yatima» 
'ia -gba bä «-gbokii».  'Ii mä 'ia 'mlɩa 'taɩn jie -si kalɩ 
nɩ, Jeklea 'yio nya jä, Jekle nya were 'jʋlɔ, -gbokii. 
Jekle nya dɔrɔ 'jʋlɔ 'wʋ, 'ɔnya mi tuua pɩpɛlɩ kʋ. 'Ɔ  
-nëma: «'nëmä 'nyie -a 'nyie -mä -gbokii bä», «'bala 
'sarɩ -gälɩ, 'na 'jʋ bä.» 

'Papawii 3  

'Bʋbɔwiili jräa' Jeklea  
-gböö -gälɩ  

Jekle kʋɩ tu -wälɩ -bɛ 'ɔ -nyɛɛ 'ɔa -wladia Yatima jijrɛ. 
'Ɔ bataɩ, a 'ŋlʋʋ -molo 'nyaa 'jʋlɔ, -maa SIDA 'bla 
'a -gʋ 'ɔa 'yio nɩ, ŋalɛ 'blaa 'ŋlëgë 'jʋlɔ -pɩ 
'üün -wusulu 'pa. 'Cɩcɛnyüü 'dorodoo nya ji 
Jekle -gba, 'ünya -nyɩ 'ɔɔn brunyɩtɩnɩa 'mlʋ 
'jʋlɔa -gʋ.  'Ünya srara 'ɔɔn ' sɩrɩ 'ɔmäa' 'nɩ 
'plörö, -bɛ 'ɔmäa' 'jʋlɔa jijri pi, -bɛ 'ɔmäa' ɔmɩ 
'ii -nyɩ.  Yatimaa fugba mö 'nyü -gälɩ, 'inya bä  
Jeklea dɔrʋ. 

Jrüü 'doo 'lɩ, Jeklea -wlajʋjɔ Tatɩ nya ji Jekle -gbala: 
«'N 'bata 'mä -suku 'nyüglö, 'sɩrɩ -nyra Bala nʋa'» 
'iibäa Jekle nɩ «-woo, -tʋ -kätɩ -na -suku 
'nyü -gba, -mä -srɩɩ amɩ -gba ji.» Tatɩ: «Nyra 
nyɩbɛjülü 'mlaa' nʋ, 'ü 'bataa' 'ŋlëgö 'nyɩ 
nʋ -gbötüdɛ. -Ama 'mla 'nʋ -nëmä 'cɩcɩa wii -a 
bobo -bɛ nyra 'ia 'ŋlëkayria ma 'pi VIH 'mrɛɛ ɛ pa -na 
fugba 'lɩ.» Tatɩ, -nëma 'ɔnya 'ɔa -suku nyügba -tʋa, 
'ɔ -nëmä 'ŋlëgëa 'bata, 'ɔ -nëmä 'nʋ -a 'mla. 

Jrüü 'doo 'lɩ, Jeklea tʋa -wlajʋ nya ji 'ɔɔn 'jä 'ɔnya  
-gbala 'ɔɔn: «Ana 'bre 'ana tʋ jäa' nɩ, 'mɔɔ kä diia 
'fɩɔ.» Jekle nya 'kpölɩkä 'ɔ -nëma: «-Aplɛɛ -baata a 
mi le, 'be anyɩ kʋfa -mölö -a kä -o ?.» 

'Üa tʋa -wlajʋlɔ -nëma: «-mä 'na wii -a, 'pɩlɩ -gälɩ nɩ, 
nyukulu kä -wälɩ 'a kʋa, 'a nya 'cie a. 'Bala 
'saarɩ -gälɩ diili kä 'fɩɔ a 'mäa' 'klʋɛ 'ba, 'wʋ 'sɔɔwʋ a 
nëmä 'iin -päälä.»  

'Ia -gbiara Sari nya 'bete Jekle: «Anya 'kasa -jraa ?»  
Iibä Jekle : «-Woo, ana tʋa -wlajʋ nɩnɩa, amrɛ a 
kʋ -kätɩ 'ua -wälɩ. -Maa a -nyra 'ɔɔn nya diili kä 'fɩɔ 
amäa 'pütia 'lɩ 'ba 'wʋ 'sɔɔ 'wʋ -päälä.»   Sari nëmä: 
«-Bɛ 'cɩcɩadɛ -ka -nëmä amɩ 'lɩ tɩɔ 'la! 'Ima bäsa a 
'bata 'sɩrɩ amäa' ana nyʋfa 'klɩ floro.» 

-Suwla, Jekle nyra Bala nya fa 'jʋlɔ -dɔta 'lɩ, 'ümä 
'ɔɔn 'jäjrä ; 'Nyɔfʋ 'mlɩ Bala nya 'srara 'ɔa -wladia 
nyɔɔ 'doo, 'ɔ 'nyüklö 'makatɩ -gba.  'Ɔnya -gbala 
'ɔa -wladia : «'jä nyɔɔlɔ -nyɩa 'mɩ -ta 'darʋlɩpadɛlɛ.   
-beredɛ, 'ɔmrɛ 'ɔ ji amɩ -gba, ɔnyɩ amɩ jijrɛ. 

-Dɔtaŋlʋ -nëma 'jʋlɔa fugba 'na 'mʋfasa, -maa ü  
-gla -söplü 'kɔkɔmlɩ 'fɩɔ, -bɛ 'ümä 'ɔa tonu 'jäjrä VIH 
a -gʋ.  'Ɔnya -gbala Jekle nya Bala, wiili käläa 
'ŋlëgayörü nyra -sëgbëlë 'ü nyra 'üün käa' -sɩ 
'doo -gba.  

«'A bäa' -gʋ -gbokui nɩ nyiberü -mölöö nya 'amɩ 
jijri -nyɩa, dɛgɛdɛgɛ 'aiɛ monii -nyɩa 'ümä 'amɩ mlü 'lɩ 
'pa -bɛ 'ü 'mä 'amɩ jre. 'A 'nyɩ 'nyie 'ia nyɔɔ 'nyɩ 'pa 
'amɩ mlüü 'lɩ 'plɔʋ! 'a -pɩ nʋgbla -gu 'wʋdɔrʋ, VIH -pɩ 
'amɩ 'lɩbä; 'aiɛ -wusulu -sröröa' -sapapakʋ 'lɩ -pɩ 
'amɩ 'bla. 

'Iibäa Bala nɩ: «nyɔɔlɔ -nyɩa' -plɩɩ 'mɩ -ta 
'darʋlɩpadɛlɛ, -mää mlüü 'lɩ 'ɔ 'nyɩ 'pa -plɩɩ 'mɩ 'lɩ 
'nyra ɔɔn 'mä 'pi?»  Jekle, Bala nyra Sari -nëma 'ü  
-nëmä nyɩbɛrʋ -a jre jre 'kä 'ünya -srɩɩ 'tɩ. 

'Papawii 4  

Jeklea plɛ 'a blö 

Jekle nyra 'ɔa -gböö kätɛ 'ünya 'jä -sʋɩ -gböösa.  
SIDA 'bla 'ɔa tʋ nyra 'ɔa 'yio.  'ɔmä 'ɔa -wlayörü 
nyra 'ɔa -wlajʋ 'mläklɩ -gba, 'ii 'klarɩ 'ɔa -gʋ.  -srɩ  
-mɩdoo 'lɩ, 'ünyɩ 'jä jijrɛ -a 'ümä dɛɛji, -maa Jekle 
'paa 'kpɔɔ 'üa -gʋ.  'Ɔnya bä 'ɔa -wadiajɔlɔ -ka bäa 
'jʋtɛtɛa 'yio. 

'Taɩn 'doo 'lɩ, Nyagb nya ji 'üün 'jä kalɩ; 'ɔ jre 
Kandea -gböö mlɩkä. 'Ɔ bä -sëgbajʋ 'ɔnya -träärälɩ 
Nyɔsʋa. 'Asɩ 'ɔ jöa' 'ɔɔ -bɛ 'ɔa -wlajʋjɔ 'sɔ jö. 'Kä 'ɔ 
ma -gbala Jekle:  «ji amä 'cɛcɩ 'lɩ mi»  'Kä Jekle nö: 
«'Sɔɔfa 'wʋ, 'jrʋpa -sümlö 'mɩ kälɩ.» 

Nyagbe käkää jröö 'doo 'lɩ Jeklea -wladia Sari  
-nëma: «'Nyaa 'sarɩ 'lɩ mia, -beredɛ 'nya 'lɩ wii  
-molo kpɩaraa.» 

'Iibäa' Bala nɩ :«'Nyaa mia bɩa, beredɛ 'nyaa 'lɩ 
dɛglɛgböötü dädrä 'järä» 'Ii bäa' Jekle: «'Ama nëmä 
mi, 'ba fa -Wala nyra Yatima; 'mɔ -bɛ Tatɩ 'mä tɩɔ a 
'mä 'jrʋpa -fɛ.» 

Jeklea -wlajölülü, sɔɔ 'lɩ, 'ü jia', 'ünya -gbala 'ɔɔn 
'cɛcɩgbööa -fafla -a -gä. Jekle nya nyie 'ɔmä 'lɩ 
'jrʋpa -fɛɛrɛ bɩa.  'Cɛcɩawliaklɩanyüü nya -nyɩ 
'üün -tʋtʋ -pɛ 'kpakɩ, 'ümä pla, 'ünya -gbala 'üün diri 
kä 'fɩɔ 'ümäa 'lɩ pla ü fa 'imɩ.  'Ünya -fɛrɛ 
'lɩ -jrʋpa -gböösa, 'üa papladi nya 'wʋlɩ 'mlɩ, 
'inya -sie 'wli.  Bala 'mrɛɛ ɔ 'blöö -sukulɩ dɛrɩ. 

Jruu 'doo 'lɩ, Jeklea tʋa -wlajʋ nya wii.  Ü -gba Jekle, 
'ɔa -wlayörü nyra 'ɔa -wlajü -maa 'taɩn 'a 'lɩjrä, 'ümä 
'üa tʋa pütia nyra 'ɔa nyukulua -wälɩ sɔ.  'Ii nya pla 
Jekle sɩɔ -gböösa.  'Cɛcɩŋlʋʋ 'doo nya were 'üün 
'ɔa -nyɛɛ. 'A 'ŋlëgëlü ma jöa' 'üün -gba, 'taɩn 'lɩ 'üa 
'yio 'nyɩkäa' -ya; 'üa -tɔrʋpɩɔa 'ŋlʋʋ. 'Ɔ 'nyɩ 'lɩ 
'Cɛcɩnyuku nyra -faflalä dɛrɩ -a tʋŋlɔ.  'Jülü nya -jra, 
'ünya prɛrɛ 'ŋlʋʋlɔa -nyɛ, 'üa tʋa -wlajʋ nya fa nyuku 
nyra pütia. 

Jekle nya 'ɔa -gbööa 'fɩɔ, 'palɩ Wala, nya -fɛrɛ 'üa  
-faflaläa 'mlɩ 'jrʋpa -gböösa. Bala nyra Sari nya 
'kpɩa bɩa 'kpakplakʋ. 'Cɛcɩ nya 'daa 'ü 'mrɛɛ ü -fɛɛrɛ 
'cɛcɩa masuu -gälɩ 'jrʋpa. Tatɩ nya 'kpɩa 'kamëdɛa 
'jrʋpa 'cɛcɩ -gböli. 'Imä 'taɩn kä kalɩ mi nɩ, Jekle, 
'ɔa-wlayölü nyra 'ɔa -wlajʋ, 'üa 'fɩɔ pa 'cɛcɩ.  'A  
-plɩɩ 'pɛrɩnyɔ, -täsrä Nyɔsʋapɔɔkʋ, 'ɔnya 'kpɩa 
'üün -wälɩkʋkʋkʋ dëdrä.  'Üa 'fɩɔ nya 'nyie, 'ümä  
'sa 'nyɛ. 

Nyagbe ma ji Jeklea fafla 'lɩ 'ɔɔ -gbaji 'i kä 'ɔmɩ  
dɔrʋ 'wʋ. 'Asɩ 'ü -fɛɛ 'jrʋpa -bɛ Nyagbea -wlajʋjɔ 
nyra Yatima 'bree. 'Ü 'jäjräa' Yatimaa -toru, VIH 
'nyɩ 'ɔɔn 'lɩ -a bä. Jekle nya -gbala Nyagbe -maa: 
«'Na tʋ nyra 'na 'yio jäa' 'na plɛ nɩnɩa ana -gbööa 
'fɩɔ nyaɩ jäa 'la!  -tʋtʋ -gälɩa wii -ka -sɔrɔʋ, 
'köklösa -plɩ nɩ, Nyɔsʋa 'pa amɩ plɛɛ 'mlɩ, amä 
'klɔtrʋa ni bobo». 

'Papawii 5  

Jeklea 'cɛcɩgbö 'bata 
wusulu bäa' SIDAa 

jejrekʋ 
i 

 



36 
 

 

 

-Sʋ 'doo 'mä -si nɩ, Jekle nyra Nyagbe dɛtɛɩ, 'ɔ  
-nëma: «'Cɛcɩgböö ji amɩ -gba -oo! 'Ü -nyɛ amɩ 
'üa -tʋtʋ -pɛ amä 'lɩ plala.  'Ü 'kpɩa amɩ 'sɩrɩ a nëmä 
nʋ -bɛ amäa' ana 'nyʋfë 'klɩ -floro, 'ü bä 'tasɩrɩ ana  
-wawanyüü.  'sɩrɩ anëmäa' 'ü tɛtrɛdɛ nʋ, 'nyɩ 'iin  
jre -a  jre, kä 'mʋfa -gbili kä fɩɔ 'ü nʋa' amɩ -gba  
'ia -gʋ. 

'Ii -sia' jruu jie, 'Üa bätäa 'cɛcɩgböö nya we 'sraa, 
SIDAa wii -gʋ.  'kpɩkpɩanyü nyra nyülü -mülü 'nyɩa' 
wiili jre nya sɔsɔ bätë -gälɩ, 'ünya ji.   Jekle, Bala 
nyra -Wala bäkä bɩa 'sraläa plala faʋ 'üü -bɛ 'üa  
-wajʋ Tatɩ. Nyagbea 'mʋgbɛ bäkä 'lɩ. 

'Jrüü 'doo 'lɩ, 'sraläa 'wli 'klɩa nyɔɔ 'doo, nya jüjrö 
Jekle -gba, 'ɔ -nëmä: «-Nyra -na -wlayörü 
nyra -na -wlajʋ, 'mrɛ 'ba ji amɩ -gba, amä nyüü 'kpɩa 
'sɩrɩ 'ümäa nʋ -bɛ SIDA -pɩ 'üün 'kpla? 'A jre 'iin 
'anya -si nyüüa fɩɔ, 'sɩrɩ nyɔɔ nëmäa' nʋ -bɛ 
SIDA -pɩa' ɔɔn 'kpla. -Bɛ 'sɔɔwʋ nɩ, 'a jre -täsäkʋ.  
Nyüü jre 'iin 'sɩrɩ 'a 'jre 'tasɩrɩa' dɛɛlɛ bäa' VIH nyra 
SIDA mɩmɩakʋ.»  Jekle nyra 'ɔa -wlajʋ nyra 
'ɔa -wlajörü, nya 'nyie. 

Fɩɩn Bala nya pa 'jrʋpaläa 'mlɩ, -bɛ 'ɔ jö 'üün -gba, 
'kpɩ 'kpɩkʋ 'lɩ.  'Ɔa dɔrʋplɛ nyra 'ɔa -gbinanakʋa nya 
'imɩ, -bɛ nyüü po 'ɔɔn 'nyakli, -bɛ 'ü -tʋä SIDAa wiili 
'ɔ 'kpɩa 'üün  plɛ 'klɩ.  Inya nörö 'ɔɔn 'kpɩkpɩaŋlʋ 
kpakölɩ 'ɔa cɛcɩ 'lɩ; nyüü 'kɔkɔmlɩ ma jö 'ɔɔn nyaklɩ 
po, 'ɔa 'kpɩrafaʋ.   

Sari nya 'pala 'kpɩakpɩa piju -pɔɔkɩpɩa -gälɩ, 'ümä 
SIDAa wii nyüü srara.  Tatɩ nya -srörö 'iin 'üa 
breawii 'lɩ. 'Ünya nʋ -pɔɔkɩ -jie, 'ia 'mlɩ 'ü srara 'sɩrɩ 
nyɔɔ 'mäa' nʋ -bɛ VIH -pɩa' 'üün 'lɩbä; 'sɩrɩ 'ümäa' 
nyüülü SIDA 'blaaa' 'nyügbatʋdɛ nʋ. 

Jekle nya Nyagbe ma wewe bɩa nyüü 'ümä nyakli 
pokalɩ ji. 'Üma jää' 'sɩrɩ 'üa 'kpɩakpɩanyüü ma 
'klaaa' diili kä 'fɩɔ 'ümäa' nʋ -bɛ 'ümäa' 'kpɩa. 'Üma 
'paa 'kpɔɔ 'kä 'üma wewe 'üa -mölöö.  Jekle nyra 
Nyagbea mlɩkäjejrekʋ 'papla -gälɩ.   'Taɩn 'lɩ, 
Nyagbe -gbalaa' 'ɔa nyüüa 'fɩɔ 'kä 'ɔ 'bata 'ɔmä Jekle 
kä nɩ, dɔrʋ 'bla 'üün -gbösa.  'Inya kä bɩa Tatɩ 
nyra -ɔa -wlayölü 'tʋ.  Nyagbe nya -gbala 'ɔa  
-mölöö 'sɩrɩ 'ɔɔ nyra Jekle ma käkläa' 'fɩɔʋ -bɛ 'ü 
'mäa' jejre; 'ü -nëmä 'üa nyɩfa -fre 'lɩ -a pla -bɛ  
-moloo -nëmäa' -moloo -trɔɔrɔ. 'Asɩ 'üa 'sɔɔ 
'nönröwliyri.  

Jekle nyra Nyagbe nya käklä.  'Ünya -gu 'jʋ.  Jruu 
'doo 'lɩ, 'üa -gbüüa 'fɩɔ nya trara, tuulu Jekle  
-waaa' 'saa, 'ua -wälɩ. 'Ɔ -nëma: «-Kätɩsa, ua  
-wälɩ nyra 'na 'yio ma kʋä -bɛ ama dɛtɛ» Walalɔ -ka 
bäkäa' nyʋklɔ, -bɛ 'ɔa tʋɩ jäa' -nëma: «'na 'yio nyra 
'na tʋa 'tʋ 'blaa 'mɩ, 'üma -ka bäɩ -fälɩ, anyaɩ 'üün 
dɔrʋwʋ käɩa -gböösa!»  

 


